
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ШИНЭ НУУР

	Замын тэмдэглэлээс

	 

	Манай оронд мод хэдийний шарлаад анхны цас хаялж байдаг 9-р сарын эцсээр, Болгар оронд бороо орж мод шал ногооноороо, эгээ л манай эндхийн зун шиг дулаан байх юм. Хоёр талаар тарьсан навчит ногоон модны эгнээ ярайгаад тамхи, усан үзэм, эрдэнэ шиш, элдэв гуаны таримлууд халиуран ногоорч байгаа тэгш сайхан зүймэл чулуун замаар бид явлаа.

	Ингэж явсаар цэлэлзсэн ногоовтор устай нуурын хөвөөн дээр ирлээ. Энэ нуур бол түрүүчийн гарсан газар зүйн зураг дээр тэмдэглэгдэж амжаагүй, хүний гараар бүтээгдсэн цоо шинэхэн нуур юм.

	Өргөнөөрөө 5 метр, гүйхэн устай нэг жижиг гол хөндийгөөр урсан өнгөрдөг байжээ.

	1946 онд энэ голыг боож усан сан байгуулах шийдвэр гараад удалгүй ажилдаа оржээ.

	Энэ нутгийн тариачин хүн газрын эзний хатуу мөлжлөгийн зэрэгцээгээр гэнэтийн аюулд нэрвэгдэж байжээ. Зарим жил халуун нар хүчтэй шарж, ганц ч дусал бороо орохгүй, газрын хөрс хага хага хатаж, дээр нь ургаж байсан тачир тариа боловсорч яагаа ч үгүй түлэгдэж хатаад газрын ургацыг харж амьдардаг хүний бүхий л жилийн хөдөлмөр нь талаар болж, өрөнд баригдаж, өлсгөлөнд учирдаг байжээ. Тэгээд, гол горхины усыг боож нуур байгуулаад тариалангийн газраа дураараа усалдаг болох юм сан гэж энэ нутгийн тариачид эрт дээр үеэс хүсэн мөрөөдөж иржээ. Гэвч тариачин хүний шим шүүсийг сорон мөлжихийг бодохоос биш тэр сайхан эрмэлзлийг нь дэмжин биелүүлэх тийм засаг даанч байсангүй.

	Болгарын түүхэнд шинэ үеийг нээж ардын засаг тогтсоноор үеийн үед хүсэж тэмцэж байсан эрх чөлөөтэй, зол жаргалтай болоод зогсоогүй үрээс үрд эрмэлзэж мөрөөдөж байсан сайхан эрмэлзэл нь энэ хэдэн жилд олон талаараа биеллээ.

	Энэ нуурыг байгуулахад их ажил орсон, олон бэрхийг туулсан нь илэрхий. Хувь заяандаа эзэн болсон болгар нөхөд маань энэ арваадхан жил дотор олон гайхамшгийг бүтээж эх орноо чимж, газар зүйг өөрчилж байна. Урьд хааны зарлигаас гадна, бас байгалийн зарлигийг дагаж явсан бол одоо болгар хүн байгальд үгээ хэлж эрх захиргаандаа оруулж авч байгаагийн зах нь энэ нуур юм.

	Бид газрын хөрснөөс 45 метр өндөр 840 метр урт, ёроолдоо 80 метр өргөн бөгөөд чулуу бетон цементээр хийж усыг боосон далан дээр гарлаа. Энэ сүрлэг сайхан өндөр далан дээрээс тал тал тийшээ харахад үнэхээр сонин байв. Ямар ч үед зад цохишгүй энэ далангийн нэг талд нь нуурын ус давлагаалан мэлтэлзэн нөгөө талд нь баруун тийш хэлтийж ташсан оройн нарны гэрэлд хэдэн давхар том цагаан байшин гялалзан харагдав. Энэ бол цахилгаан станцын барилга юм.

	— Энэ ажилд манайхан эрэлхэг орлоо. Намаас нуур байгуулах шийдвэр гарахад эхлээд залуучуудын бригад ажиллалаа. Дараа нь олон мянган ажилчид тогтмол ажиллаж байгуулсан юм.

	Анхандаа газрыг гар хүрз, зээтүүгээр ухаж, барилгын чулууг үхэр тэргээр зөөж ажил сайн бүтэж өгөхгүй, хийсэн юм арви авахгүй байлаа. Нийтээрээ их зориг итгэлтэй ажиллаж байсан. Гэвч тэр үед ажиллаж байсан хүмүүсийн дотор ч тийм асар том юмыг хийж яаж давах юм бэ гэж боддог ганц нэг хүн байсан л байх. Яг тэр үеэр өмнө зүгээс гадаад орны нисэх онгоц хүртэл хилийн орчим ирж наадах чинь яагаад ч бүтэхгүй, та нар хүчээ хий дэмий барж байна гэсэн бичиг хаядаг ч байсан удаа бий.

	Би ч хувьдаа байгуулж давна гэж боддог байсан, гэж энэ барилга барилцсан Захары Дамянов гэдэг 50 гарсан насны дунд зэрэг нуруутай элэгсэг зантай хүн бидэнд ярьж билээ. 

	Нөхөр Дамянов цааш нь:

	— Тэртээ алсад харагдах бяцхан хоёр толгойг харж байгаа биз? Тэр чинь эрт цагт манай нутагт ихэс язгууртан хүнийг үхэхээр нь оршуулж байсан булш юм шүү. Тэр хиргисүүрийг байгуулахад урьд славянчууд цүнхээр шороог нь зөөж байж овойж товойсон уул толгой шиг булш байгуулж байсан юм чинь, одоо үед шинэ цагийн болгар хүн үүнийг дийлэх ёстой гэж би хувьдаа итгэж байсан. Манай нам зохион байгуулж жолоодож, гадаадад олон янзын түших хань сүлбээтэнтэй ов заль ихтэй, олон зуун жилийн ноёлж дарлах туршлагатай догь суусан хуучин засгийг ардын нуруун дээрээс сэгсрэн хаясан юм чинь энэ зэргийн ажлыг олноороо зохион байгуулахад, дөнгөхгүй яах юм бэ, гэж боддог байсан гэж ярилаа.

	Тэр хүн хэзээний ажилчин хүн юм. Хуучин засгийн үед чулуучин байж баячуудын ажил хийдэг байжээ.

	— Ядуу хүн ямар л байлаа даа, яг л тийм амьдралаар амь тэжээх гэж ядаж цөхөж байсан хүн би. 1924 онд ажил хаях хөдөлгөөнд оролцож явсан. Тэр үед "Улсыг хамгаалах хууль" гэж нэртэй хэрэг дээрээ коммунистуудыг эсэргүүцсэн харгис хатуу хууль гараад ард хүний аж байдал улам ч хэцүү хүнд болж ардын засаг тогтох хүртэл манайд чинь маш бэрх байлаа шүү дээ. Би урьд цэрэгт байгаад хил дээр цэргийн дунд коммунист намаас байгуулсан нууц бүлэгт оролцож яваад, мэдэгдэж илрээд зарим нь баригдаж, хагас нь оргож зугтаж, хоргодох газар эрж Грект очсон чинь Грекийн засгийн газар биднийг болгарын харгисуудын гарт барьж өгөөд шоронд орж ч явлаа.

	Ардын засаг тогтоод амьдрал ч ёстой сайхан боллоо, ажил хийхэд ч чөлөөтэй урамтай явдаг, цалин ч ихэдсэн. Одоо би сардаа 1500 гаргаад л байдаг юм даа. Манай энэ барилга маань үхэр тэрэг, гар хүрзээр ажиллахаа болиод 1952 он болоход бүх юмыг нь механикжуулаад аварга том машинаар ажиллаж төмөр зам тавьж шороо чулууг галт тэргээр зөөдөг болсон.

	Ингэж хүч барсан хөдөлмөр хөнгөрч бүтээл ахиц ихтэй гэж яриагүй болсон. За тэгээд ноднин бараг гол ажлаа дуусаж, барьсан босгосон зүйлээ чимэглэх ажилд ороод энэ жил хавийн ажил шувтарч цахилгаан станц маань ажиллаад хавь орчны тосгонуудыг цахилгаан гэрлээр хангаж байна, гэж ярилаа.

	Урьд усан үзэм, арвай, буудай тарьдаг нарийхан гол урсдаг байсан энэ хөндийд цоо шинээр байгуулагдсан бяцхан тэнгисийн ус давлагаалан шуугьж байна. Дэргэд нь цахилгаан гагнуур гялалзаж ажилчны сууцны олон шинэ барилга сүндэрлэн босож байна.

	Тэртээ хойд зүгт тэнгэрийн үүлтэй орой нь уулзсан, нэртэй сүрлэг Балканы нуруу манан буданд хучаатай, цэнхэртэн дүнхийж харагдана. Бид далангийн дээгүүр явж дараа ажилчдын сууцны барилга дээр очлоо. Надтай зэрэгцэн явсан цагаан судалтай цэнхэр цамцтай, хүрэн бор үстэй 40 орчим болов уу гэмээр настай болгар нөхөр маань:

	— Бидний байгуулах ажилд манай ах дүүс нөхөд маань үргэлж тусалсаар байна. Зөвлөлт улсаас өдий төдий машин, бас олон инженер ирж зааж зурж тусалсан. Туршлага сайтай сайн санаат техникийн удирдагч тэр нөхдийнхөө заавраар бид олон бэрхийг давгүй туулсан юм. Машинаа эргүүлж Чехословак нөхөд ч их тусалсан.

	Энэ нуур, цахилгаан станцыг байгуулахад их ажил орсон. Нуур байгуулахад нэг сая 520 мянган кубметр газар ухаж олон мянган машин бетон чулуу хэрэглэсэн. Зөвхөн шороо чулуу зөөхөд л зориулж 50 километр газар төмөр зам байгууллаа. Энэ нуурын ус нь 35 метр гүн юм. Энэ усыг ашиглаж энд байгаа цахилгаан станцаас гадна, Старо Загора хотод үүнээс бүр их хүчтэй бас нэг цахилгаан станц байгуулж байгаа. Усан сан байгуулснаараа 40 мянган га газрыг усалж урьд ноёлогдож байсан гангийн аюулаас энэ хөндийн тариачид үүрд ангижирлаа. Цааш нь болоогүй, ирэх жилээс дахин шинэ далан барьж эхэлнэ. Тэгэхэд усны нөөц нь одоо байгаагаасаа 3 дахин нэмэгдэх юм. Нуурынхаа усаар газар услах, цахилгаан үйлдвэрлэлээс гадна усанд нь загас өсгөж эхлэв. Энэ жил 4—5 машин загас барьсан, хойшдоо жилд арван хэдэн машин загас авч байх болно" гэж ярьж байлаа.

	Газар услахад ургац их болно. Хуучин гангүй жил авч байсан ургацаас одоо хоёр дахин илүү ургац авах болжээ.

	Болгарын ажилчдын байгуулсан энэ усан сан бол тус орныг цахилгаанжуулах, хөдөө аж ахуйг хөгжүүлэхэд их ач холбогдолтой социализмын олон барилгын нэг нь юм. Энэ нуурыг Георги Дмитровын нэрээр нэрлэжээ. Балканы нуруу, Дундад уул хоёрын хооронд орших сайхан үнэрт сарны цэцгийн хөндий гэдэг нэрд гарсан хөндийд энэ шинэ нуур уул талын чимэг болсоор гялалзан давлагаалж байна.

	Энэ сайхан барилга, шинэхэн тунгалаг нуурыг бахдаж явсан ба хожим үүнээс хавьгүй их бас нэг нууран дээр очиж бахадсан.

	Нэг зорилготой элэгсэг хань нөхдийнхөө байгуулж бүтээж байгаа юм бүрийг үзээд ах дүү хүний зүй ёсны зүрх сэтгэлийн бахдал төрөхгүй яах вэ дээ.

	Дмитровын нэрэмжит усан сангаас нэлээд зайдуу Самаков гэдэг газар байгуулсан Сталины нэрэмжит усан санг үзлээ.

	Энэ бол Балканы хойг дээр байгуулсан хамгийн том усан сан юм. Холын жижиг ховорхон усыг хуримтлуулан тогтоож хагас өртөө газрыг эзэлсэн, 75 метр гүн нуур байгуулжээ. Тэр нуурын усыг сувгаар урсгаж 2 том цахилгаан станц байгуулж байна. Родопийн сүрлэг сайхан уулын салбар, тавцаг хавцал хөндийд үй олон хүн, машин хөдлөн ажиллаж байлаа. Энэ нуурын уснаас Софигийн хөндийн 60 мянган га газрыг хангахаас гадна, энэ усны хүчээр ажиллах цахилгаан станц нь Софи хот болоод, орчны районыг цахилгаанаар бүрэн хангах чадалтай болох юм.

	Энэ нуурын эрэг хөвөө дагуу үзэсгэлэнт сайхан газар хөдөлмөрчдийн олон тооны амралтын газар, залуучуудын усан спортын газрыг байгуулахаар энд буцалсан ажил явагдаж байна.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

